
Премиер Груевски, Министер за здравство Бујар Османи, почитувани 
министри, амбасадори, претставници на компании, дами и господа: 
 
Мило ми е што сум денес со вас, заедно со моите колеги амбасадори од 
Холандија, Германија и Грција, да присуствувам на официјалното 
потпишување на овој договор за купување на важна опрема за 
Министерството за здравство. 
 
Сите знаеме дека за да се стигне до овој момент не беше лесен процес. 
Нашата амбасада, како и други, внимателно го следи овој процес веќе 
четири години, како за време на мојот, така и за време на мандатот на 
мојат претходник, Амбасадорката Милованович, и ние заеднички 
работевме и со други амбасади. Би сакал да му се заблагодарам на 
Министерот Османи и на Министерството за здравство за нивната 
работа во спроведувањето на овој тендерски процес, фер и 
транспарентно. Ние имаме пофалби за изведбата и се надеваме дека 
тоа ќе стане норма во сите јавни тендери.  
 
Во почетокот на месецов зборував за важноста на фер, отворени и 
транспарентни јавни набавки на настанот по повод воведување на 
најновиот владин систем за електронски набавки, заедно со 
Министерството за финансии. Оваа програма ќе помогне да се олесни 
процесот на јавни набавки за сите понудувачи кои се заинтересирани и 
ги исполнуваат условите, а во исто време ќе обезбеди фер и 
транспарентни услови за евалуација на понудите. Нашите колеги и 
партнери во другите амбасади и во меѓународната заедница обезбедија 
друг вид на поддршка со истата цел и со истата порака.  
 
Како што реков тогаш, процесот на јавни набавки сочинува скоро една 
третина од националниот буџет и според тоа е главна движечка сила на 
македонската економија. Тоа мора да се направи ефикасно и 
транспарентно со цел исти правила да важат за сите компании и на сите 
им е дадена еднаква можност за натпревар. Повторувам, тоа е пораката 
која сите ние, моите колеги амбасадорите, ја потенциравме.   
 
Зголемена транспарентност носи зголемена вредност за оние кои ги 
користат услугите и заштеда за даночните обврзници. Користа е јасна – 
набавката на оваа модерна опрема за здравствена заштита ќе им 
помогне на болниците во Македонија радикално да го подобрат 
квалитетот на услуги и инфраструктурата за пациентите и персоналот, и 
во блиска иднина и во годините што доаѓаат. 
 
Поради ова, особено ми е мило што што денес заедно со мене се и 
моите колеги, претставници на земјите чии производи и услуги се дел од 
оваа набавка. Кога за сите компании важат истите услови, најдобрите 
компании ќе се натпреваруваат. 



 
Колку и да верувам дека компаниите од САД нудат многу конкурентска 
цена, факт е дека американските компании нема да бидат успешни секој 
пат. Но кога постои фер процес, американски и други компании од оваа 
глобална економија се пријавуваат и се натпреваруваат. Кога 
компаниите се натпреваруваат, граѓаните и потрошувачите од 
Македонија победуваат. Горди сме дека General Electric, еден од 
најдалеку познатите американски брендови, е дел од ова радикално 
подобрување на медицинските објекти во Македонија. 
 
Набавката на оваа медицинска опрема за дијагностика е пример за 
позитивна, прогресивна распределба на денарите на даночните 
обврзници од Македонија. Ова е нешто што ќе помогне да се подобрат и 
сочуваат животи, и нешто со кое сите може да се гордееме.  
 
Соединетите Американски Држави се светски лидер во дизајнирање и 
производство на медицинска техничка опрема. Американската и друга 
модерна технологија овозможена од компаниите за медицинска опрема 
низ целиот свет помага да се спасат животи насекаде, и ќе продолжи да 
го прави тоа во Македонија и во иднина.  
 
Благодарам.  


